
Izjava OHR-a na konferenciji
za  medije  međunarodnih
organizacija
Sjednica Vijeća za implementaciju mira u Briselu

Ekonomski stručnjaci zemalja članica Vijeća za implementaciju
mira,  međunarodnih  financijskih  institucija  i  humanitarnih
organizacija, uključujući i stručnjake Svjetske banke, MMF-a,
UNHCR-a  i  OSCE-a,  će  se  pod  predsjedavanjem  visokog
predstavnika u srijedu u Briselu sastati sa predstavnicima
organa  vlasti  Bosne  i  Hercegovine  kako  bi  razgovarali  o
situaciji  u  oblasti  ekonomske  reforme  u  BiH  i  postigli
koncenzus o mjerama koje je sada potrebno poduzeti da bi se u
naredne dvije godine otvorila nova radna mjesta i osigurao
viši životni standard građana.

U četvrtak će politički direktori Upravnog odbora Vijeća za
implementaciju  mira  na  sjednici  koja  se  održava  pod
predsjedavanjem  visokog  predstavnika  biti  upoznati  sa
zaključima sa sastanka ekonomskih stručnjaka, nakon čega će
razmotriti napredak koji je ostvaren u okviru reformi odbrane,
sigurnosno-obavještajnog sektora i indirektnog oporezivanja,
te razgovarati o naporima koji se poduzimaju na rješavanju
statusa grada Mostara.

Predsjedavajući Vijeća ministara, gospodin Adnan Terzić će na
sjednici u četvrtak izvjestiti o napretku koji su ostvarili
organi vlasti BiH u procesu pokretanja opće reforme javne
uprave usmjerene na smanjenje birokracije, poboljšanje usluga
koje  se  pružaju  građanima  i  spriječavanje  gubitka  stotina
miliona KM koji se dešava svake godine. Na sjednici će takođe
biti održane prezentacije o reformi odbrane i planu bh. organa
vlasti  za  brzo  provođenje  reformi  u  cilju  započinjanja
pregovora  o  potpisivanju  Sprazuma  o  stabilizaciji  i

pridruživanju  sa  EU  i  osiguranja  članstva  BiH  u  programu
“Partnerstvo za mir”.

U  Obavješenju  za  medije  koje  sam  donio  sa  sobom  imate
detaljnije  informacije  o  planiranim  susretima  sa
predstavnicima medija tokom sjednice Vijeća za implementaciju
mira  u  Briselu.  Tokom  popodneva  ćemo  objaviti  elektronske
verzije na oba jezika.

Londonska Konferencija o investiranju u BiH 

Visoki  predstavnik  se  jutros  obratio  sudionicima  velike
Konferencije  o  investiranju  u  BiH  koju  su  u  Londonu
organizirali  Ambasada  Velike  Britanije  u  Sarajevu  i  FIPA.
Visoki  predstavnik  je  pozvao  međunarodne  investitore  da
poučeni uspjehom koji su u BiH ostvarile strane banke, uđu na
bh. tržište u vrijeme dok zahtjevne reforme, koje su provođene
u toku u proteklih par godina, otvaraju stvarne mogućnosti za
investiranje.  Poredeći  BiH sa Poljskom i Mađarskom u ranim
90-tim,  visoki  predstavnik  je  istakao  da  je  “ostvarena
makroekonomska  stabilnost;  uspostavljene  su  monetarna  i
finansijska  disciplina;  a  makroekonomske  reforme  u  cilju
uklanjanja ostataka bivše socijalističke ekonomije i otvaranja
zemlje  prema  međunarodnom  tržištu  i  investicijama  su  u
poodmakloj fazi.”

Visoki  predstavnik  je  istakao  kako  građani  imaju  osjetne
koristi od porasta broja banaka i bankarskih usluga do kojeg
je  u  protekle  dvije  godine  došlo  u  BiH,  a  najočigledniji
primjer su jefitniji krediti za građane.

Visoki predstavnik je skrenuo pažnju na srednjoročni program
reforme  usmjeren  na  proširivanje  privatnog  sektora  i
pokretanja  novog  kruga  smanjenja  poreza  za  stimuliranje
investicija, o kojem su se 2. decembra dogovorili premijeri i 
ministri finansija, te je potencijalne investitore upoznao sa
uspješnim  nastojanjima  u  okviru  inicijative  “Buldožer”  na
uklanjanju  besmislene  birokratije  koja  onemogućava



zapošljavanje.

Visoki predstavnik je takođe prezentirao ekonomski program –
uključujući implementaciju reforme indirektnog oporezivanja,
formiranje  jedinstvenog  sistema  za  registraciju  preduzeća,
utvrđivanje  jedinstvene  i  sveobuhvatne  trgovinske  politike,
uspostavljanje procedure za izdavanje certifikata za Evropsku
komisiju  u  cilju  podsticanja  izvoza,  kao  i  poboljšanja  u
oblasti  prikupljanja  podataka  i  strukture  državnog  budžeta
–koji se mora ostvariti u narednih šest mjeseci ukoliko BiH
želi  započeti  pregovore  o  potpisivanju  Sporazuma  o
stabilizaciji i pridruživanju sa EU. “To su ciljevi koje je
moguće postići” , rekao je visoki predstavnik, “i svaki od
njih će BiH učiniti privlačnijom za investicije”.

Obraćanje na londonskom “Goodenough” koledžu

Današnji govor na Konferenciji uslijedio je nakon govora koji
je visoki predstavnik sinoć održao na “Goodenough” koledžu u
Londonu, gdje je rekao da se “Sedam principa izgradnje mira”
koji  su  utvrđeni  u  BiH  tokom  proteklih  osam  godina  mogu
uspješno primjeniti i u drugim zemljama svijeta. Tekst tog
govora će biti objavljen na web stranici OHR-a.

Jučerašnji napredak koji je postignut u pogledu Agencije SIPA
i Uprave za indirektno oporezivanje (ITA)

Vijeće ministara BiH je jučer napravilo značajne korake u
okviru reforme dvije ključne oblasti – imenovan je direktor
Uprave  za  indirektno  oporezivanje  (ITA)  i  utvrđene  su
prostorije za Agenciju za sigurnost i istrage (SIPA). Oba ova
pitanja predstavljaju ključne uslove iz studije izvodljivosti
(feasibility study) i oblasti u kojima je Evropska komisija
zatražila od BiH da do kraja juna sljedeće godine ostvari
značajan napredak.

Pozitivna je činjenica da su bh. organi vlasti sami donijeli
odlike o institucijama ITA i SIPA i da je to učinjeno bez
direktne intervencije međunarodne zajednice. Ovo bez ikakve



sumnje predstavlja način na koji se reformski procesi i dalje
trebaju odvijati u BiH.

Jučerašnjom  odlukom  Vijeća  ministara  BiH  prihvaćeni  su
rezultati rada međuresorne radne grupe koja je imala zadatak
da preporuči lokacije za sjedište agencije SIPA. Izuzetno je
važno da je ta odluka donesena na vrijeme tako da sredstva
koja su BiH dodijeljena za uspostavljanje agencije SIPA u toku
2003. godine neće biti izgubljena.

Nažalost, s donošenjem ovih odluka se nepotrebno kasnilo zbog
političkih igara pojedinih političkih stranaka, što je praksa
s kojom treba prekinuti ukoliko BiH želi ostvariti daljnje
pridruživanje evropskim institucijama.

Sada kada agencija SIPA ima svoju zgradu koju će privremeno
koristiti,  očekujemo  brzo  formiranje  jedinica  u  njenom
sjedištu  kao  i  regionalnih  ureda  u  Sarajevu,  Mostaru  i
Banjaluci.  Vijeće  ministara  sada  mora  angažirati  arhitekta
koji će izvršiti procjenu sva tri ponuđena objekta, te nakon
toga donijeti odluku o stalnom sjedištu ove Agencije što treba
biti učinjeno do 1. aprila 2004. godine. 

U  međuvremenu,  Radna  grupa  za  vladavinu  zakona  Vijeća
ministara mora nastaviti s aktivnostima na reviziji Državnog
akcionog  plana  za  borbu  protiv  organiziranog  kriminala,
odnosno  na  paketu  zakona  koji  će  osigurati  potpuno
funkcioniranje  ove  organizacije.  Aktivnosti  u  pogledu  ove
revizije trebaju biti okončane u narednih nekoliko sedmica,
izvještaj treba biti upućen Vijeću ministara a ubrzo nakon
toga  i  u  parlamentarnu  proceduru.  Potrebno  je  dosta  toga
uraditi,  a  na  raspolaganju  nam  je  samo  kratki  vremenski
period.


